
JSMP fasilita treinamentu ba Estudante Eskola Sekundariu Santa Madalena de Canossa 

Iha Centru Formasaun JSMP – Manleuana  
 
JSMP kontinua fasilita treinamentu ba Estudante Eskola Sekundariu Santa Madalena de Canossa 
ho partisipante hamutuk ema nain 20 ne’ebé kompostu husi feto nain 10 no Mane 10.  
 
Treinamentu ne’e ho objetivu atu hasae koñesimentu estudante sira nian kona-ba  direitu labarik, 
tipu krime hasoru labarik, oinsa halo denunsia ba krime ruma no prosedimentus  legais. 
 
Iha sesaun abertura Diretor JSMP, Luis de Oliveira Sampaio hateten katak treinamentu ne’e 
hanesan aproximasaun hodi oferese treinamentu ida ne'e ba estudante sira kona-ba direitu labarik 
no oinsa ita hatene kona-ba tipu krime no violénsia hasoru labarik sira, ne’ebé dala barak sempre 
akontese iha ita nia uma laran, eskola sira no sosiedade, liuliu ho referensia ba labarik sira iha 
area rurál. 
 
Nia hatutan katak JSMP hili eskola ida ne’e hodi oferese treinamentu ho objetivu ida atu hametin 
relasaun diak entre JSMP ho estudante sira tanba Centru Formasaun JSMP ne’e nu’udar fatin 
foun no besik liu ho eskola Canossa. 
 
Durante treinamentu ne’e, estudante sira hatudu sira nia interese boot tebes hodi rona esplikasaun 
husi ekipa JSMP. Aliende ne’e sira mós kontente tebes tanba primeria vez hetan treinamentu 
husi JSMP.  
 
Estudante sira dehan ne’e importante tebes tanba ami bele hatene klean liu tan saida maka direitu 
nu’udar labarik no impaktu husi krime no violénsia hasoru labarik sira. 
 
Denazia Silva Pires nu’udar reprezentante estudante iha treinamentu ne’e hato’o ninia agradese 
wain ba ekipa JSMP, nomos apresia tebes ho inisitiva JSMP ne’ebé bele eskolla estudante 
Canossa sai hanesan grupu alvu segundu ba JSMP nian atividade iha Centru Rekursu no 
Formasaun JSMP nian. 
 
 



 
Atu hetan informasaun liutan bele kontaktu ba: 
 
Luis de Oliveira Sampaio 
Diretór Ezekutivu JSMP 
E-mail: luis@jsmp.tl 


